
Rettleiing til utfylling av søknad om og utføring av utsiktsrydding i 
landbruket sitt kulturlandskap 
 
Krav for å kunna søka om tilskot til utsiktsrydding i landbruket sitt 
kulturlandskap: 

1) Søkjar må ha eit organisasjonsnummer 
 

2) Søkjar må vera grunneigar av arealet som skal ryddast eller ha skriftleg løyve til rydding frå 
privat grunneigar (kopi av eventuell grunneigaravtale skal leggjast ved  søknaden), offentleg 
areal langs veg er frigjeve  
 

3) Ryddinga skal vera langsmed ein sti eller ein veg som er tilgjengeleg for ålmenta 
 

4) Ryddinga langs stien/vegen skal gje auka utsikt frå stien/vegen til landbruket sitt 
kulturlandskap (slåtteareal, innmarksbeite, frukthagar osv eller historisk landbrukslandskap) 
 

5) Det er berre det arealet som ved rydding aukar utsikt til landbruksareal frå vegen/stien som 
kan inngå i prosjektsøknaden (deler av beiterydding kan ofte godkjennast som 
utsiktsrydding) 
 

6) Dersom arealet som vert rydda er egna for beiting, er det krav om at arealet vert beita minst 
3 år frå rydding. Dersom det skal beitast med andre sine dyr, skal kopi av beiteavtale leggjast 
ved søknaden. Med "egna for beiting" meinest her at 1) Terrenget er egna for beitedyr, 2) 
Det er tilstrekkeleg fôrtilbod på arealet til aktuelle beitedyr, og 3) Området har ei naturleg 
inngjerding eller at det er økonomisk forsvarleg å gjerde inn området. Dersom desse ein eller 
fleire av desse tre vilkåra ikkje er oppfylte, fell kravet til beiting vekk 
 

7) Det er berre kostnader med sjølve ryddinga som kan inngå i kostnadsoverslaget (ikkje innkjøp 
av utstyr, kursing eller liknande) 
 

8) Med søknaden skal det fylgja ein plan for vedlikehaldet av arealet etter rydding 
 
 

Søknaden må innehalda: 
1) Utfyllt søknadsskjema (inkluderer mellom anna kostnadsoverslag) 

 
2) Bilde av arealet før rydding 

 

3) Kart som syner kvar det skal ryddast (gjerne eitt oversiktskart der feltet er avmerka + eit nært 
kartutsnitt der arealet som skal ryddast er nøyaktig innteikna (skal digitaliserast av 
Fylkesmannen)) 
 

4) Kopi av grunneigaravtale eller beiteavtale dersom det er aktuelt (sjå punkt 2 og 6 over) 
 



5) Plan for vedlikehald av arealet etter rydding 
 

Retningsgjevande timesatsar: 
Dersom søkjar har fakturert andre for å utføra jobben eller deler av jobben, kan fakturerte utgifter 
leggjast til grunn. Viss ikkje vert fylgjande rettleiande timesatsar brukte: 
- Manuelt arbeid utan motorisert reiskap (td kvistrydding): 300 kr/time 
- Arbeid med motorsag/ryddesag: 350 kr/time 
- Arbeid med traktor (mann og traktor/traktor med vinsj): 500 kr/time 
- Arbeid med traktor med flishoggar: 750 kr/time 
 

Timelister: 
Det må førast timelister for arbeidet med kva type arbeid som vert utført. Tilskot vert utbetalt på 
bakgrunn av dette, men det kan maksimalt utbetalast 70% av endeleg godkjende utgifter, og 
maksimalt det beløpet som er førehandsløyvd i løyvingsbrevet. Det er berre sjølve ryddearbeidet 
som kan inngå i kostnadsoverslaget. Dersom rydningsvirket skal nyttast som ved, kan alt 
ryddearbeidet med virket fram til veg takast med i kostnadsoverslaget (dvs felling, kvisting, kapping, 
kvistrydding, stubbebehandling og transport til veg), men vidare transport av virket kan ikkje takast 
med i kostnadsoverslaget. 
 

Utføring av arbeidet: 
Det vert anbefalt at ryddinga i dei fleste tilfelle vert utført som avstandsregulering og stammekvisting 
til fordel for snauhogst. Med dette beheld ein ein lauvskjerm som reduserer solinnstrålinga til 
botnvegetasjonen samstundes som ein oppnår utsikt. Lauvskjermen gjev livd for eventuelle beitedyr, 
og redusert solinnstråling reduserer oppattveksten av ny  vegetasjon. Det er vidare anbefalt at ein 
stubbebehandlar med roundup eller anna glyfosat i samband med ryddinga. Stubbebehandling er 
punktbruk av plantemiddel og skal påførast stubben seinast 3 timar etter felling (etter 3 timar vil 
porane i stubben lukka seg og midlet trekker då ikkje ned i rota). Selje og osp har felles rotsystem 
innan art, noko som betyr at dersom ein ynskjer å behalda ei osp kan ein ikkje stubbebehandla ei 
anna osp i nærområdet utan fare for at alle ospene rundt døyr. Ein bør unngå felling og 
stubbebehandling i verste sevjestraumen (vår og forsommar), for då vil midlet bli pressa ut av planta 
og ikkje nå rota. Ved fare for kuldegrader må det blandast frostvæske i midlet for at det skal virka. 
Virket kan takast ut til ved eller anna bioenergi, eller det kan kappast og leggjast i terrenget. Arealet 
skal sjå stelt ut etter at arbeidet er utført, og virket som vert plassert i terrenget må ikkje laga 
dyrefeller eller hindra veiter, bekkar og liknande. 
 

Søknadsskjema, søknadsfrist, arbeidsfrist og utbetaling av tilskot: 
Det skal nyttast søknadsskjema fastsett av Landbruksdirektoratet. Det er ingen søknadsfrist, 
søknadane vert handsama fortløpande etter kvart som dei kjem inn etter at søknadsomgangen er 
opna. Søknaden skal sendast til kommunen, og innsendingsfrist for kommunen til Fylkesmannen er 
1.oktober i søknadsåret. Det vert i utgangspunktet sett 2 års arbeidsfrist for tiltaket, men den kan 
etter søknad til Fylkesmanen forlengast med inntil 1 år. Delutbetaling kan gjerast etter at tiltaket er 
igangsett, men Fylkesmannen held at minst 25% av løyvd beløp til tiltaket er sluttstilt og godkjent. 
Oppmoding om del- og sluttutbetaling skal gå via kommunen. 
  

Spørsmål?  
Dersom ein har spørsmål kring tilskotsordninga, kan ein kontakta landbruksforvaltninga i eigen 
kommune. 
 


